
ARRIAGAKO KONTZEJUA DESEGITEA ARAUTZEN DUEN FORU ARAU PROIEKTUA



ZIOEN AZALPENA

Vitoria-Gasteizko udalbatzak, 2024ko apirilaren 19an egindako ohiko bilkuran, erabaki zuen Arabako Foru Aldundiari eskatzea has zezala Arriagako Kontzejua desegiteko prozedura; izan ere, formalki bere udalerriko toki erakunde txiki gisa jasota egon arren, egia da duela urte batzuetatik ez duela lurralderik, biztanlerik eta antolaketa propiorik, hau da, ez du toki erakunde gisa taxutzen duten funtsezko elementu, elementu eratzaile eta erabakigarririk, Arabako Lurralde Historikoko Kontzejuen martxoaren 20ko 11/1995 Foru Arauaren 2.1 artikuluan xedatutakoaren arabera.
Hain zuzen ere, 2002an izan zituen bizilagunak erroldatuta azkenengoz, hau da, duela hogei urte baino gehiago, eta pertsona bakar bat zen erroldatuta zegoena. Biztanlerik ez egoteak, aldi berean, gobernu eta administrazio organorik ez izatea dakar; izan ere, administrazio batzarrak, kontzejuaren administrazio organoa den aldetik, gutxienez hiru kide izan behar ditu, adin nagusiko auzotarrek hautatuak sufragio unibertsal, aske, zuzen eta sekretuaren bidez, Arabako Lurralde Historikoko kontzejuetako errejidoreak eta bokalak hautatzeko 1984ko uztailaren 30eko Foru Arauaren 2.1 artikuluak agintzen duen bezala. Duela zenbait hamarkadaz geroztik, ez du antolamendurik: ez dago auzo batzarrik, ez administrazio batzarrik, ez errejidore-lehendakaririk Lurraldeari dagokionez, kontzejuaren mugak desagertu egin dira eta Vitoria-Gasteizekin anexionatu da, Arabako hiriburuak azken hamarkadetan izan duen hedapenaren ondorioz. 
Kontzejua desegiteko prozedura hasteko eskaera ikusita, Lurralde Orekaren eta Lurralde Antolamenduaren Saileko foru diputatuaren ekainaren 26ko 398/2024 Foru Aginduaren bidez, hasiera eman zitzaion prozedura horri, eta ALHAOn argitaratzeko agindu zen, denek jakin zezaten, eta Vitoria-Gasteizko Udalari agindu zitzaion jendaurrean jartzeko, zegokion alegazio epea irekiz. Epe hori igarota, Udalak Foru Aldundiari jakinarazi dio ez dagoela inolako alegaziorik prozedurari buruz. 
Desegingo den kontzejuaren ondasunei dagokienez, Vitoria-Gasteizko Udalak jakinarazi duenez, erakundea KUTXABANK erakundean saldoa duen kontu korronte baten titularra da. Kontu hori ez da aktibo egon aspalditik, eta, era berean, Arriagako Kontzejuaren akta liburua eta kontuen liburu nagusia daude Udaleko Espazio Publikoaren eta Auzoen Sailean, eta ez dago inolako dokumentu edo ondasun inbentario gehiagorik.
Kontzejuen Foru Arauak Arabako kontzejuak desegiteko prozedura hasteko hiru modu jasotzen ditu: ohiko bi (49. artikulua), Aldundia desegite prozesuari hasiera ematera behartzen dutenak, eta salbuespenezko bat (50. artikulua), ofiziozkoa, aldi baterako mugatua eta aukerakoa. Arriagako kontzejuaren kasua ezin da kasu horietako batean ere sartu. Kontzejua dagoeneko de facto desegin da, mugak desegin egin direlako eta kontzejuaren lurraldea hiriak izandako hazkundeak xurgatu duelako, dagoeneko finkatuta dagoen auzo baten zati gisa integratu baitu. 
Hiriburuak toki erakunde txikia xurgatu du, baina ez da formalki eskatu erakunde juridiko bereizi gisa desegiteko. 
Udala, Arriagako kontzejuaren egoera erregularizatzeko interesa duen administrazio publikoa den aldetik, eta haren ondasun eta eskubideen subrogazioa hartzeko asmoa adierazi duenez, legitimatuta dago Aldundiari kontzejua desegiteko prozedura hasteko eskatzeko. Aurreratu dugunez, Kontzejuen Foru Arauak ez du kasu zehatz hori jasotzen (erakunde bat desegitea, haren funtsezko elementu guztiak —lurraldea, biztanleria eta antolamendua— desagertu ondoren). Hala ere, publikoa eta begi bistakoa da Vitoria-Gasteizko Udalak lurralde erakunde horren oinordekotzat jo duela bere burua, eta, beraz, interes legitimoa duela.
Espedientea 11/1995 Foru Arauaren 49. artikuluan eta hurrengoetan jasotako lege aginduen arabera izapidetu da. Hala ere, desegite inguruabar bereziak daudela egiaztatu da, eta jendaurrean jartzeko informazio aldian ez denez alegaziorik aurkeztu, eta Lurralde Orekaren Zuzendaritzak espedientea betetzeko beharrezkoak izan diren jarduketa guztiak egin ondoren, bai eta haiek, foru arau proiektu honekin batera, Arabako Foru Administrazioaren Kontsulta Batzordeari igorri ere, bat etorriz 11/1995 Foru Arauaren 49 a) artikuluan xedatutakoarekin, eta organo horrek aldeko irizpena eman duenez, Arabako Batzar Nagusiei igorri behar zaie Arriagako Kontzejua desegiteko foru arau proiektua.   

1. ARTIKULUA

Onespena ematen zaio, Vitoria-Gasteizko Udalak eskatuta, Arriagako Kontzejua desegiteari, Arabako Lurralde Historikoko Kontzejuen 11/1995 Foru Arauaren 49. artikuluan xedatutakoarekin bat etorriz.

2. ARTIKULUA

Vitoria-Gasteizko Udalak hartuko du bere gain desegindako toki erakundearen ondasun, eskubide eta betebehar guztien titulartasuna, Arabako Lurralde Historikoko Kontzejuen 11/1995 Foru Arauaren 52. artikuluan xedatutakoaren arabera.

Lurralde historikoaren zaintzapean geratuko dira funts dokumental eta bibliografikoak, halakorik balego, bai eta administrazio artxiboak ere, 11/1995 Foru Arauaren 51. artikuluan xedatutakoaren arabera.

3. ARTIKULUA

Vitoria-Gasteizko Udalak Arriagako Kontzejuaren desegitea jakinarazi beharko dio 1076/1990 Foru Dekretuak arautzen duen Arabako Toki Erakundeen Foru Erregistroari, desegindako toki erakundearen inskripzioa ezezta dadin, 10. artikuluan xedatzen den bezala.

XEDAPEN IRAGANKOR BAKARRA

Arabako Toki Erakundeak Finantzatzeko Foru Funtsetik eratorritako ondorio ekonomikoak eta Arriaga atxikita dagoen Arabako Kontzejuen aseguramendua desegin eta hurrengo urteko urtarrilaren 1etik aurrera sortuko dira. 

AZKEN XEDAPEN BAKARRA

Foru arau hau ALHAOn argitaratu eta hurrengo egunean jarriko da indarrean. 

